Bab 5.


PANAHAN SYAITAN.


Ia juga merupakan rantai-rantai ke`aiban yang mengikat kuat, rantai-rantai ke`aiban yang berjangkit dan bercambah . Itulah keaiban yang mencacatkan, memburukan, yang menghalang tuannya daripada aktif melakukan kebaikan dan bergerak , menariknya kebumi dan menjadikannya jumud.

Padanya terdapat perhiasan yang indah.
Lidahnya panjang menakutkan.
Tetapi dia menjadi pengecut ketika bertemu seorang yang beriman kerana takutkan kesedarannya.

• Tiada Dosa Kecil.

Oleh itu bebas daripada penjara akhlak yang buruk dan menjadi tawanannya merupakan marhalah pertama yang penting dalam proses pentarbiyahan seorang da`i muslim. Kita perlu lebih mengutamakan usaha bagi membersihkan diri para duah, daripada memberi kesedaran, mengajar fiqh dakwah dan melatihnya mencari penyokong dakwah. Kita tidak boleh mementingkan sesuatupun dalam proses tarbiyah sebelum memotong rantai-rantai ke`aiban akhlak ini.

Sesiapa yang melanggar langkah ini dalam permulaannya yang benar, seolah-olah beliau berputar ditempat yang sama dan tidak berganjak daripada tempatnya. Walaupun dia telah berjalan jauh dalam dakwah, tanpa memotong keaiban dirinya, atau membawa saksi bahawa dia telah lama menyertai dakwah, beliau tidak lain daripada mengulangi dan mengikuti seorang lelaki yang telah datang kepada seorang ahli Zuhud yang bernama Abu Ali al-Daqqaq yang rindukan nasihatnya dan berkata:

( Aku telah datang kepadamu daripada tempat yang jauh)

Lalu Abu `Ali berkata kepadanya:

( Urusan ini tidak akan di dapati dengan berjalan jauh, tetapi pisahkanlah dirimu darpada nafsu walau selangkah kamu akan mencapai tujuanmu).

Inilah nafsu yang mengajak kepada kejahatan dan mempunyai ke`aiban yang diberi perhatian oleh Abu `Ali. Selama-lamanya dakwah tidak akan mencapai tujuannya pada seorang da`i sehinggalah beliau memisahkan dirinya daripada nafsu walau selangkah sebagai bukti beliau telah merongkaikan ikatannya.

Apapun ikatan dengan rantai yang besar atau kecil selagi ia adalah rantai nafsu ia tetap mengikat dan menghalang untuk bangun. 

Inilah yang telah disedari oleh Umar Abdul Aziz dengan mata hati keimanannya, lantas beliau menggesa seorang daripada Gabnor diwilayah jajahannya dengan katanya: 

( Janganlah kamu menjadikan sesuatu yalng lebih kamu utmakan daripada dirimu, kerana sesungguhnya tidak ada dosa yang kecil) .
Beliau melihat semua dosa merupakan tali yang mengikat, sama ada sedikit atau banyak dosa tersebut.

Apabila Umar dan mereka yang bersamanya terselamat daripada dosa-dosa kecil, maka bergegarlah bumi kerananya lalu tumbuh subur segala pasangan tumbuhan dengan baik. Dengannya telah meyakinkan kepada manusia teori Umar dalam mencari kebaikan, lalu dilukis oleh penyair mereka memberi peringatan: 

Sucikan diri dari dosa, 
kecil atau besar 
itulah takwa.
Lakukan bagai berjalan di tempat berduri 
berhati-hati apa yang dilihat
Janganlah memandang hina sesuatu yang kecil
Kerana gunung itu daripada krikil jua.

Memperumpamakan taqwa dengan berhati-hati berjalan ditempat yang berduri adalah terkesan dengan nasihat Umar al-Faruq r.a. Dengan itu penyair ini telah menghimpunkan kesimpulan fiqh kedua-dua Umar.

Sesungguhnya sesiapa yang berjalan dengan terjengket-jengket seketika kerana terpijak duri sehingga beliau menemui penyepit dan mengeluarkannya kemudia ketawa kerana betapa kecilnya duri akan menyedari bahawa tidak ada dosa yang kecil itu adalah benar.

Ke arah Kesucian Dua Umar.

Sekiranya mereka berdua tidak dahulu mempraktikkan hikmah mereka nescaya teori mereka ini tidak akan berkekalan.

Tetapi al-Faruq ketika kematiannya beliau telah diratapi oleh anak perempuan Abu Hastmah dengan katanya: 

( Wahai Umar.. Kamu telah memadamkan fitnah, menghidupkan al-sunnah, kamu telah keluar terselamat dengan pakaian yang bersih dan terselamat daripada keburukan) 

Dengan seluruh erti kebersihan dan kesucian

Tahukah kamu bagaimana dia mengetahui rahsia sejarah mereka.

Inilah rahsia kesucian da`i daripada ke`aiban yang telah membawa kejayaan kepada dakwah Islam , cukuplah ia menjadi rahsia dan senjata.

Kita pada hari ini dicampuri hatinya dengan daki-daki ghurur , ditipu dengan sedikit kebaikan yang telah dilakukan menjadikannya merasa bangga, lantas berhenti daripada menambahkan amalan dengan merasa memadai, merasa selamat tanpa takut, merasa cukup dan tidak memerlukan.

Sekiranya kita menyebut keadaan dua Umar ini dan salaf al-soleh, kemudian kita membuat perbandingan akan kembalilah rasa takut kita, lahirlah keinginan, mendapat dorongan dan akan tahulah kita kedudukan diri.

Tetapi kita golongan terkemudian bimbang terbongkarnya kelemahan.

Inilah yang dikatakan secara benar dan berterus-terang oleh seorang lelaki zuhud Abdul Aziz bin Abi Ruwad rahimahullah dan mengakui bahawa: 

( Sekiranya kita menceritakan hal salaf al-soleh dihadapan kita: akan terbongkarlah kelemahan diri kita).

Semua mereka ini hidup dikurun ke 3 hijrah, entah bagaimanakah kelemahan mereka yang berada dikurun ke 14 hijrah.

Janganlah Mengangkat Hargamu

Kelemahan kita terserlah kerana ujub terhadap diri sendiri.

Orang yang ujub akan dikenali dengan dua cara:

Dengan sebab tergelincir dan jatuh kebumi. Kerana para ulama terdahulu sentiasa mengatakan kepada seseorang itu: ( Sesungguhnya perasaan ujub telah menarik kakinya lalu dia terjatuh). Seperti seseorang yang tidak melihat tempat melangkahkan kakinya dipasar lalu terjatuh kerana terpijak kulit atau tersepak batu. Sesiapa mengeluh keadaannya atau menyumpah dan bangun dengan mencela akan datanglah kepadanya orang yang memberi nasihat dari serata sudut sedangkan dia tidak lagi perlu kepada nasihat setelah tulangnya patah.

Atau dia menjual mahal dan menuntut harga tinggi daripada sepatutnya. Maka al-Syafie telah menyatakan dan menyeru dipasar bahwa:

( Sesiapa yang mengangkat sendiri mangatasi harga sepatutnya: Allah akan mengembalikannya kepada nilainya).

Sebab berlakunya ujub ialah mereka memandang kecil dosa-dosa yang dilakukannya dan melupai kebanyakan dosa-dosanya.

Bishr bin al-Harith al-Hafi mentakrifkan ujub dengan katanya: 

( Bahawa kamu merasa banyaknya amalan kamu dan merasai sedikitnya amalan orang lain).

Sikap memusuhi dan mempertahankan diri ini merupakan satu sudut yang paling jelas dalam mengenali sifat ujub. Apabila Sufyan al-Tsauri mengkaji hakikat ujub beliau seolah-olah mengkhususkan ujub padanya, lalu beliau telah mengingatkan kamu : 

( Rasa takjubnya kamu pada diri sendiri, sehingga kamu merasai kamulah yang lebih baik daripada saudara kamu. Mungkin kamu tidak melakukan amalan seperti apa yang dilakukannya. Mungkin juga dia lebih warak daripada kamu terhadap apa yang diharamkan oleh Allah dan lebih bersih amalannya daripada riya’)

Begitu juga Fudhail bin Iyadz berpendapat seperti al-Tsuri, cuma beliau melihat ujub dari sudut yang lain selain daripada merasai banyaknya amalan kepada melupai dosa, katanya: 

( Apabila Iblis dapat memegang anak Adam pada salah satu daripada tiga perkara ini, dia akan berkata aku tidak memerlukan yang lain, iaitu: Merasa takjub terhadap diri sendiri, merasa sudah banyak berbuat amal dan melupai dosa-dosanya.)

Ini bermakna, ketiga-tiga perkara ini merupakan himpunan sifat-sifat ujub sebagaimana yang dilihat oleh orang-orang soleh daripada pelbagai sudut. Ia merupakan kepala segala keburukan mengikut al-Fudhail, dimana Iblis sudah dapat jaminan keburukan yang disukainya selepas itu. Bagi al-Fudhail sifat ujub merupakan asas segala fitnah dan mala petaka.

Beliau telah memperbaharui riwayat yang sampai kepadanya daripada kata-kata nabi Isa a.s. yang berkata: 

( Berapa banyak pelita dipadam oleh angin, dan berapa banyak ibadah telah dibinasakan oleh ujub).



Maka amal-amal soleh merupakan sinar dan cahaya, ia telah menjadi gelap apabila ditiup oleh angin ujub.

• Mangsa 5 Pujian.

Al-Tsauri berkata: 

( Sekiranya kamu tidak bersifat ujub maka jauhilah kamu daripada sukakan pujian manusia. Pujian mereka, ialah dengan kamu suka mereka memuliakan kamu dengan sebab kerja-kerja yang kamu lakukan, dan kamu suka agar diri kamu mulia dan berkedudukan di hati mereka. )


Ini merupakan panahan kedua, daripada panahan syaitan selepas ujub. Seseorang itu melakukan kerja supaya dihargai dan mendapat tempat dengan kerja-kerjanya.

Ramai juga yang menjadi mangsa syaitan dengan panahan ini, panahan ini datang melalui sukakan pujian secara amali.

Ini antaranya. Di antara panahan syaitan yang lain ialah sukakan pujian lisan.

Mereka cuba memujinya dengan bahasa yang indah kerana tujuan tertentu yang tersembunyi dihati mereka sedangkan dia menyedari hakikat dirinya sekiranya dia berfikir tetapi dia terlupa lalu tertipu dan tidak menghiraukan nasihat ikhlas seorang yang amanah yang telah mengajarkannya adab-adab dunia dan agama yang berkata:
Alangkah jahilnya, dia tertipu dengan pujian mereka yang berlebih-lebihan. Janganlah kamu dikuasai oleh pujian orang yang tidak mengenali kamu, mereka memuji tanpa ilmu, sedangkan kamu lebih mengetahui kesannya daripada debaran hatimu.
Sekiranya dia tidak tidak mengetahui kedudukan dirinya, maka al-Fudhail bin Iyadz telah meletakkan kepada kamu satu neraca bagi menganalisa sel-selnya, dengan katanya: 

( Sesungguhnya, diantara tanda-tanda munafik ialah, sukakan pujian terhadap perkara yang tidak dimiliki, bencikan celaan terhadap keburukan diri dan marahkan mereka yang menunjukkan kelemahan dirinya)


Kamu akan melihat mereka ini sekiranya dipuji oleh seseorang, serta-merta kembanglah dadanya bergegar kesukaan, dia akan berkhayal berenang dalam lautan kenikmatan yang melemaskan. Apabila datang seorang lain memberi nasihat kepadanya: Sepantas kilat bertukar keadaannya menjadi pelik, sempit dadanya, laju nafasnya dan terpantul daripada lidahnya dengan lafaz-lafaz yang kesat.

Sesungguhnya tirai Allah Taala yang terlalu banyak menutupi keburukan dan penyelewengan kita adalah nikmat Allah yang besar kepada kita. Setiap orang daripada kita lebih mengetahui hakikat dirinya daripada orang lain. Tidak ada sedikitpun pujian orang lain kepada kita melainkan hanyalah bagai serkap jarang yang talah dipasang oleh syaitan.

Khalid bin Safwan telah memerhatikan tabiat manusia dan beliau telah mengingatkan kamu: 

( Sesungguhnya setengah golongan telah terpedaya dengan tirai Allah dan terfitnah dengan sebab pujian yang baik. Maka janganlah kamu dikuasai oleh kejahilan orang mengenai hakikat diri kamu yang kamu lebih mengetahuinya).



* Di antaranya, jenis yang ketiga, 

Iaitu seseorang yang mempunyai kekurangan berusaha untuk memuji dirinya sendiri.
Allah menyebut perkara ini dalam firmannya: 

Maksudnya: ( Janganlah kamu memuji diri kamu sendiri).

Rabah al-Qaisi menyebutnya sebagai sebab yang merosakkan amalan apabila beliau ditanya:
( Apakah yang merosakkan amalan seseorang.
Katanya: Memuji diri sendiri dan melupai nikmat Allah)

Seorang penyair telah menjadikannya sebagai bukti wujudnya keburukan diri dengan katanya:
Alangkah hairannya kepada orang yang memuji diri, dia tidak mengetahui kelemahan yang dizahirkan melalui pujiannya.

Seorang pemuda memuji diri ketika menceritakan mengenai dirinya, telah menyebut kelemahan dirinya, lalu diketahui keburukannya.

Antara lain jenis ke empat lebih pelik.

Sebahagian mereka yang kuasai oleh sifat ujub, merasai keburukan mereka terbongkar lantas menggunakan cara memburukkan diri sendiri dhadapan khalayak dengan sangkaan bahawa celaan itu akan menjadikan manusia menyangka mereka tidak memiliki sifat ujub. 

Apakah mereka tidak mengetahui bahawa sifat tawaduk adalah pemberian Allah tidak boleh dibuat-buat. Tetapi ia hanya diturunkan keatas sesiapa yang diketahui Allah benarnya penyerahan dirinya kepada Allah.

Al_hasan al-Basri telah menyingkapkan hal mereka ini dan menguatkan hujahnya kepada kita: 

( Bahawa sesiapa yang mencela dirinya dikhalayak sesungguhnya dia telah memuji dirinya dia itu adalah tanda-tanda riya’)



Antaranya jenis kelima, lebih pelik.
Iaitu apabila Syaitan menghantar tenteranya kepada mereka yang sukakan pujian seseorang yang boleh menjadi orang tengah. Dia tidak menasihatinya bimbang akan kembali permusuhannya kepada syaitan, tidak juga memujinya, bimbang beliau akan menolaknya sebaliknya dia akan menyebut keburukan kawan-kawannya yang lain. Dia akan mengatakan Zaid seorang yang selamba dan Umar pentingkan dunia dan malas dan seumpamanya, lalu jiwa yang melawan akan tenang dan kembali bergolak. 

Kami telah melihat gambaran yang nyata yang membuktikan kebenaran kata-kata al-Fudhail apabila beliau berkata: 

( Sesungguhnya, antara tanda-tanda munafik ialah, dia merasa gembira apabila mendengar keburukan salah seorang sahabatnya)



• Cukuplah Allah yang Memuji.

Seorang yang bijak ialah mereka yang sentiasa merasa dirinya hina dan menuduh dirinya sentiasa mempunyai kekurangan. Beliau merasakan banyak mana sekalipun amalan yang dilakukannya masih sedikit berbanding dengan hakikat kesyukurannya kepada Allah.

Salah satu daripada 7 golongan yang akan berada dibawah lindungan Allah pada hari yang tidak ada lindungan melainkan lindungan-Nya ialah: seorang lelaki yang bersedekah dengan tangan kanannya tetapi tidak diketahui tangan kirinya.

Seumpamanya ialah seorang lelaki yang yang tidak dikenali yang Allah berikan kemenangan dengan amal solehnya, orang-orang Islam melihatnya kemenangan tetapi tidak mengetahui siapakah yang berusaha.

Para duah sejak dihari pertama lagi telah melaungkan: Allah Matlamat Kami.

Maka apakah ruginya mereka sekiranya mereka dibangkitkan bersama syuhada’ Nihawand yang tidak dikenali tetapi Allah mengenali mereka?.

Mudrik bin `Auf al-Ahmasy berkata: 

( Ketika aku berada di sisi Umar r.a., utusan al-Nu’man bin Muqran telah datang kepadanya, lalu Umar telah bertanya mengenai para tentera, lalu beliau menyebut nama-nama mereka yang terkorban di Nihawand dengan berkata, fulan bin fulan dan fulan bin fulan kemudian utusan itu berkata dan yang bakinya kami tidak mengenalinya.


Lalu Umar r.a. berkata: Tetapi Allah mengenali mereka). 

Dan dalam kata-kata lain: 

( Tetapi mereka yang dimuliakan dengan mendapat syahid akan dikenali wajah-wajah mereka dan keturunan mereka). 

Sesungguhnya pintu fitnah dapat ditutup dalam jamaah dengan tentera-tentera dakwah seumpama mereka, yang mentajarrudkan amalan semata-mata untuk Allah dan tidak menghiraukan sama ada mereka dikenali atau tidak.
Sekiranya tidak ia akan menjadi panahan syatian yang membunuh.

